
UTTALE FRÅ MØRE OG ROMSDAL SV SITT FYLKESÅRSMØTE 2026


Nei til oljeboring i matfatet til lundefuglane! 
 
Sjøfuglane, inkludert lundefuglane, er i sterk tilbakegang. Dette skuldast mellom anna matmangel og klimaendringar. Fleire fugle- og fiskeartar har tobis, eller sil, på menyen. Den er liten, men spelar ei viktig rolle i økosystemet.  
Noreg har plikt til å ta vare på arten, men i dag er det ifølgje Havforskingsinstituttet kritisk lite sil i norsk sone i Nordsjøen. I 2025 var det fiskeforbod. Miljødirektoratet meiner det uråd å etablere oljeverksemd i silområda utan at det påverkar havbotnen og vassøyla, i tillegg til miljørisikoen ved uhell.  
 
I fjor vedtok regjeringa ein handlingsplan for å berge sjøfuglane. I år deler dei ut 57 nye utvinningsløyve for olje og gass; 11 av dei i særleg verdfulle og sårbare område. To av dei ligg i leveområda til silen. Det viser at  omsynet til oljeselskapa vert sett framfor omsynet til naturen. 
 
Særleg verdfulle og sårbare område har vesentleg betydning for det biologiske mangfaldet og den biologiske produksjonen i havområdet, også utanfor områda sjølv. Miljøekspertar frårår oljeboring i desse områda på grunn av risiko for skade på korallrev, sjøfugl og nøkkelartar som sil. 
 
Møre og Romsdal SV seier nei til oljeboring i matfatet til lundefuglen og andre sårbare artar. Sjøfuglane er under sterkt nok press allereie. No må Regjeringa ta Naturavtalen og Havavtalen på alvor, og verne verdfulle og sårbare område mot oljeboring.    

